
Raporti i vitit 2021 për Liritë Fetare Ndërkombëtare: Kosova 
 
Përmbledhje ekzekutive 
 
Kushtetuta ndalon diskriminimin fetar dhe parashikon liri fetare që u nënshtrohen 
kufizimeve për të siguruar rend publik, shëndet dhe siguri, ose për t’i mbrojtur të 
drejtat e të tjerëve. Ligji nuk parashikon ndonjë mënyrë që grupet fetare të fitojnë 
status juridik. Një projektligj për t’ua dhënë atyre një status të tillë, i dorëzuar në 
Parlament në vitin 2020, mbeti pezull në fund të vitit. Bashkësia Islame e Kosovës 
(BIK) tha se disa shkolla vazhduan ta zbatonin një direktivë të Ministrisë së 
Arsimit dhe Shkencës (MASH) që ndalonte veshjen fetare, duke ua mohuar 
qasjen në shkollë nxënëseve myslimane që mbanin hixhab. Në shtator, Gjykata 
Kushtetuese ia referoi Prokurorit të Shtetit refuzimin e vazhdueshëm të Qeverisë 
për ta zbatuar vendimin e asaj Gjykate të vitit 2016, që ia njihte Kishës Ortodokse 
Serbe (KOS) pronësinë për tokën rreth Manastirit të Deçanit. Në përgjigje të 
moszbatimit të vazhdueshëm nga Qeveria si të atij vendimi, ashtu edhe të një 
marrëveshjeje të vitit 2020 për punimet në rrugë brenda Zonës së Veçantë të 
Mbrojtur (ZVM) të Manastirit të Deçanit, KOS-i e ndërpreu komunikimin zyrtar 
me qeverinë në maj. Në tetor, mediat raportuan se MASH-i dhe policia ishin duke 
e hetuar një organizatë joqeveritare të krishterë (OJQ) pas ankesave se organizata 
publikonte fotografi të fëmijëve, me përmbajtje fetare, pa lejen e prindërve. 
Mediat raportuan se OJQ-ja mohoi shkeljen e ligjeve që u ndalonin OJQ-ve të 
kryenin veprimtari fetare në vend. Në gusht, BIK-u dhe mediat raportuan se 
policia e arrestoi autorin Gjin Morena, në gusht, nën akuzën e botimit të poezive 
që nxisnin intolerancë ndaj myslimanëve. Morena më pas u shpall fajtor dhe u 
gjobit. Përfaqësuesit e Kishës Protestante Ungjillore të Kosovës (KPUK) thanë 
se mungesa e mbështetjes institucionale për varrezat e dedikuara i pengonte ata 
t’i kryenin shërbimet e varrimit sipas bindjeve të tyre. Sipas KOS-it, në qershor, 
policia, pa asnjë shpjegim, urdhëroi një autobus me pelegrinë serbë të KOS-it të 
kthehej në Serbi. Në prill, federata pan-evropiane e organizatave të shoqërisë 
civile të trashëgimisë kulturore, Europa Nostra, e përfshiu Manastirin e Deçanit 
në listën e saj të shtatë vendeve më të rrezikuara të trashëgimisë në Evropë, një 
përcaktim që zyrtarët qeveritarë thanë se ishte “i njëanshëm” dhe “i pasaktë”. 
Anëtarët e KOS-it thanë se disa komuna nuk arritën të ofronin siguri ose 
mirëmbajtje adekuate të vendeve të KOS-it. 
 
Në qershor, një qytetar malazez brohoriti “Vritni shqiptarët” gjatë një tubimi të 
anëtarëve të KOS-it që e kremtonin Ditën e Shën Vitusit në memorialin e 
Gazimestanit, afër Prishtinës. Gjykata e Prishtinës e dënoi me gjobë në vend të 
burgimit dhe ia ndaloi hyrjen në vend për pesë vjet. BIK-u tha se raportet e 
mediave vazhduan t’i portretizonin komunitetet e tyre negativisht, duke i 
kontribuar një klime të intolerancës dhe diskriminimit. Përfaqësuesit e BIK-ut 
dhe KPUK-ut thanë se disa nga anëtarët e tyre hezitonin ta ushtronin fenë e tyre 

haptazi për shkak të frikës nga diskriminimi. Policia kombëtare tha se mori 
raporte për 87 incidente gjatë vitit, kryesisht të klasifikuara si vjedhje të rënda, 
kryesisht kundër objekteve fetare, varrezave islame ose KOS-it, përfshirë një 
kundër komunitetit katolik romak, krahasuar me 57 incidente më 2020. 
Organizata për Siguri dhe Bashkëpunim në Evropë (OSBE) raportoi se ajo 
vazhdoi t’i mbronte marrëdhëniet e përmirësuara ndërmjet komuniteteve fetare 
dhe komunave. 
 
Zyrtarët e Ambasadës Amerikane vazhduan ta inkurajojnë Qeverinë për të 
miratuar ndryshime që u lejojnë grupeve fetare ta fitojnë statusin ligjor, t’i 
zbatojnë mekanizmat për ta mbrojtur lirinë e fesë, ta zbatojnë legjislacionin dhe 
vendimet gjyqësore që kanë të bëjnë me vendet fetare të KOS-it dhe t’i zgjidhin 
kontestet pronësore të KOS-it. Ambasadori dhe përfaqësues të tjerë të Ambasadës 
i diskutuan çështjet e lirisë fetare, përfshirë mbrojtjen e barabartë dhe çështjet e 
të drejtave pronësore, me udhëheqësit fetarë dhe të shoqërisë civile dhe 
inkurajuan tolerancën fetare dhe dialogun e përmirësuar ndërfetar. Në qershor, 
Ambasada i priti kapelanët e Gardës Kombëtare të Ajovës, përfaqësuesit e Forcës 
së Sigurisë së Kosovës dhe disa udhëheqës të lartë fetarë për t’i diskutuar planet 
për një trupë kapelane të Forcës së Sigurisë së Kosovës 
 
Seksioni I. Demografia fetare 
 
Qeveria e SHBA-së vlerëson se numri i përgjithshëm i popullsisë është 1,9 
milionë banorë (vlerësim i mesit të vitit 2021). Sipas regjistrimit të vitit 2011 (më 
i fundit), 95,6 për qind e popullsisë është myslimane, 2,2 për qind katolike romane 
dhe 1,4 për qind serbe ortodokse, me protestantë, hebrenj dhe persona që nuk 
përgjigjeshin ose u përgjigjën “tjetër” ose “asnjë”, që së bashku përbënin më pak 
se 1 për qind. Baza e të dhënave për fenë botërore e Universitetit të Bostonit për 
vitin 2020 vlerëson se popullsia është 93 për qind myslimane dhe 6 për qind e 
krishterë, ndërsa 1 për qind janë ateistë ose agnostikë, ose u përkasin feve të tjera. 
Vlerësimet lokale të numrit të përgjithshëm të hebrenjve sillen prej 50 deri në 
150. Sipas KOS-it dhe vëzhguesve ndërkombëtarë, mungesa e mbështetjes 
financiare për regjistrim dhe bojkotimi i tij nga shumica e serbëve etnikë rezultoi 
në llogaritje më të ulët të pakicave etnike të të gjitha prejardhjeve fetare, përfshirë 
anëtarët e KOS-it, tarikatet myslimane dhe protestantët. Komunitetet e tjera 
fetare, përfshirë tarikatet myslimane dhe protestantët, gjithashtu i kundërshtuan 
të dhënat e regjistrimit, duke theksuar se nuk kishin besim në metodologjinë e 
regjistrimit dhe besuan që kjo rezultoi në llogaritje të ulët të anëtarëve të 
komuniteteve të tyre. 
 
Shumica e shqiptarëve të Kosovës janë myslimanë, ndonëse disa janë të krishterë 
(ortodoksë, katolikë dhe protestantë). Pothuaj të gjithë serbët e Kosovës i takojnë 
KOS-it. Shumica e ashkalinjve, boshnjakëve, egjiptianëve, goranëve, romëve dhe 

turqve janë gjithashtu myslimanë, ndërsa shumica e malazezëve etnikë dhe disa 
romë janë ortodoksë të krishterë. Pothuaj të gjithë kroatët etnikë janë katolikë. 
 
Sipas BIK-ut, shumica e myslimanëve i përkasin shkollës sunite hanafi, edhe pse 
disa janë pjesë e komunitetit tarikat sufi. Ekziston edhe një komunitet fetar sufi 
bektashi; nuk ka asnjë vlerësim zyrtar për numrin e anëtarëve të tij. Shqiptarët e 
Kosovës përbëjnë shumicën në 28 nga 38 komuna të vendit dhe serbët e Kosovës 
përbëjnë shumicën në 10 komunat e tjera. Pjesa më e madhe e anëtarëve të KOS-
it banojnë në 10 komunat me shumicë serbe. Komunitetet më të mëdha katolike 
janë në Gjakovë, Janjevë, Klinë, Prishtinë dhe Prizren. Popullatat protestante 
ungjillore, që përfaqësojnë tradita të shumta përfshirë baptistët, pentekostalët, të 
reformuarit, jokonfesionistët dhe të tjerë, janë të vendosura në mbarë vendin, të 
përqendruara në Prishtinë dhe Gjakovë. Ka komunitete të vogla hebraike në 
Prizren dhe Prishtinë, ndonëse shifrat e sakta nuk janë në dispozicion. 
 
Seksioni II. Statusi i respektimit të lirisë fetare nga Qeveria 
 
Korniza ligjore 
 
Kushtetuta parashikon të drejtën e lirisë së ndërgjegjes dhe fesë për të gjithë 
qytetarët, përfshirë të drejtën për ta ndërruar, shprehur apo për të mos e shprehur 
besimin fetar, për ta ushtruar fenë apo për të mos e ushtruar fenë, dhe për t’iu 
bashkuar apo refuzuar për t’iu bashkuar një bashkësie fetare. Këto të drejta u 
nënshtrohen kufizimeve për shkak të sigurisë dhe rendit publik ose për ta 
mbrojtur shëndetin apo të drejtat e të tjerëve. Kushtetuta parashikon ndarjen e 
bashkësive fetare nga institucionet publike, përfshirë të drejtën e grupeve fetare 
për t’i rregulluar në mënyrë të pavarur organizimet, aktivitetet dhe ceremonitë e 
tyre. Ajo garanton të drejta të barabarta për të gjitha bashkësitë fetare, përcakton 
që vendi është shtet laik dhe neutral lidhur me fenë, deklaron që shteti do ta 
sigurojë mbrojtjen dhe ruajtjen e trashëgimisë fetare të vendit dhe ndalon 
diskriminimin e bazuar në fe. Kushtetuta përcakton që ligji mund ta kufizojë lirinë 
e shprehjes për ta parandaluar nxitjen e dhunës dhe armiqësisë për shkak të racës, 
nacionalitetit, përkatësisë etnike apo fesë. Ajo u lejon gjykatave t’i ndalojnë 
organizimet apo aktivitetet që nxisin urrejtje racore, nacionale, etnike apo fetare. 
 
Ligji për lirinë fetare përcakton se nuk ka fe shtetërore dhe parashikon lirinë e 
besimit jofetar. Ai thotë, “Të gjitha besimeve dhe bashkësive të tyre në Kosovë 
duke përfshirë Bashkësinë Islame të Kosovës, Kishën Ortodokse Serbe, Kishën 
Katolike, Bashkësinë e Besimit Hebrej, dhe Kishën Evangjeliste, do t’u ofrohet 
çdo lloj mbrojtjeje dhe mundësi për të gëzuar të drejtat dhe liritë e parashikuara 
me këtë Ligj.” Ligji nuk parasheh ndonjë të drejtë apo përfitim shtesë për këto 
pesë komunitete të përmendura në krahasim me grupet e tjera fetare. Autoritetet 

e interpretojnë shprehjen “Kisha Ungjillore” si shprehje që i përfshin të gjitha 
grupet protestante, pavarësisht emërtimit të tyre. 
 
Kushtetuta parashikon të drejta dhe mbrojtje për të gjithë qytetarët, përfshirë 
mirëmbajtjen, zhvillimin dhe ruajtjen e fesë së tyre duke e përdorur gjuhën e tyre. 
Kushtetuta gjithashtu thotë se bashkësitë fetare kanë të drejtë të themelojnë 
shkolla fetare dhe institucione bamirësie me mundësinë e financimit me ndihmë 
financiare nga qeveria “në përputhje me ligjin dhe standardet ndërkombëtare”. 
Ajo u garanton të gjitha komuniteteve etnike qasje në mediat publike. Ligji për 
lirinë fetare parashikon të drejtën që grupet fetare t’i themelojnë dhe përdorin 
mediat e tyre, të mbajnë kontakte paqësore e të papenguara me persona jashtë 
vendit me të cilët e ndajnë identitetin fetar dhe të kenë qasje të barabartë në 
punësimin publik. 
 
Kushtetuta ua garanton 20 nga 120 vende në parlament përfaqësuesve të 
bashkësive të pakicave etnike, shumica e të cilëve shpesh shoqërohen me një grup 
të vetëm fetar, si myslimanët ose të krishterët ortodoksë. Ajo gjithashtu përcakton 
miratimin, ndryshimin ose shfuqizimin e të gjitha ligjeve që kanë të bëjnë me 
lirinë fetare ose trashëgiminë kulturore, kërkon miratimin nga shumica e 
deputetëve që i përfaqësojnë komunitetet e pakicave, si dhe nga shumica e të 
gjithë deputetëve. 
 
Kushtetuta parashikon Institucionin e Avokatit të Popullit, i cili është përgjegjës 
për monitorimin e lirisë fetare, ndër të drejta të tjera të njeriut, dhe për 
rekomandimin e veprimeve për t’i korrigjuar shkeljet. Kushtetuta përcakton që 
shteti do t’i ndërmarrë të gjitha masat e nevojshme për t’i mbrojtur individët që 
mund të jenë subjekt i kërcënimit, armiqësisë, diskriminimit apo dhunës për 
shkak të identitetit të tyre fetar. Ligji e penalizon krimin e urrejtjes, që përfshin 
nxitjen e mosmarrëveshjes dhe intolerancës ndërmjet grupeve fetare, si dhe 
krimet ku feja është faktor motivues ose rrethanë rënduese. 
 
Ligji nuk kërkon regjistrimin e grupeve fetare, por as nuk parashikon ndonjë 
mekanizëm ligjor ose udhëzim specifik që grupet fetare – përfshirë pesë 
komunitetet e përmendura në Ligjin për lirinë fetare – të fitojnë status ligjor 
përmes regjistrimit apo mënyrave të tjera. Pa status ligjor, komunitetet fetare nuk 
mund të posedojnë pronë, të hapin llogari bankare, të punësojnë personel apo të 
kenë qasje në gjykata si entitet kolektiv. Mirëpo, kongregacionet individuale ose 
individët mund ta bëjnë këtë apo të kryejnë punë të tjera administrative në emër 
të tyre. Komunitetet lokale shpesh e njohin posedimin e ndërtesave nga grupet 
fetare; megjithatë, ligji në përgjithësi nuk i mbron këto ndërtesa si pronë të një 
komuniteti fetar, por, përkundrazi, si pronë private të qytetarëve ose të OJQ-ve. 
Prona e KOS-it bën përjashtim: Ligji për ZVM-të e njeh dhe e mbron integritetin 

e pronësisë së pronave të KOS-it dhe kujdestarinë për zona të caktuara në kuadër 
të ZVM-ve. 
 
Ligji i parashikon të drejtat për të themeluar organizata humanitare/bamirëse, për 
të pranuar kontribute financiare vullnetare nga individë dhe institucione dhe për 
t’u angazhuar në komunikim kombëtar dhe ndërkombëtar për qëllime fetare. 
Megjithatë, Ligji për regjistrimin e OJQ-ve nuk zbatohet për “komunitetet fetare, 
qendrat fetare ose tempujt”, gjë që i pengon grupet fetare të regjistrohen si OJQ 
dhe gjithashtu ua ndalon OJQ-ve të kryejnë veprimtari fetare në vend. 
 
Ligji parashikon mbrojtje për vendet me rëndësi fetare e kulturore dhe i ndalon 
ose i kufizon aktivitetet në afërsi që mund ta dëmtojnë mjedisin e tyre historik, 
kulturor apo natyror. Sipas ligjit, Komisioni për Zbatim dhe Monitorim (KZM) 
është përgjegjës për gjykimin e kontesteve ndërmjet Qeverisë dhe KOS-it lidhur 
me ZVM-të dhe çështje të tjera që kanë të bëjnë me mbrojtjen e trashëgimisë 
fetare e kulturore të KOS-it. KZM-ja është organ i posaçëm që rrjedh nga 
Propozimi Gjithëpërfshirës i vitit 2007 për zgjidhjen e statusit të Kosovës (i 
njohur si Plani i Ahtisaarit) dhe i themeluar me ligj. Anëtarë të KZM-së janë: 
Ministria e Mjedisit dhe Infrastrukturës (bashkëkryesuese); Përfaqësuesi Special 
i Bashkimit Evropian (bashkëkryesues); Ministria e Kulturës, Rinisë dhe Sportit; 
KOS-i dhe OSBE-ja. 
 
Komunat, jo qeveria qendrore, janë ligjërisht përgjegjëse për mirëmbajtjen dhe 
meremetimin e të gjitha varrezave publike, përfshirë varrezat e caktuara për 
bashkësitë specifike fetare. 
 
Sipas ligjit, “institucionet e arsimit publik duhet të përmbahen nga mësimdhënia 
fetare ose aktivitetet e tjera që përhapin fe specifike”. Ky ligj nuk zbatohet në 
shkollat që veprojnë nën strukturat paralele të udhëhequra nga Qeveria e Serbisë, 
mbi të cilat Qeveria e Kosovës nuk ka kontroll. 
 
Një qarkore administrative e MASH-it për kodin e sjelljes dhe masat disiplinore 
për nxënësit e shkollave fillore dhe të mesme, me fuqi të ligjit, ua ndalon 
nxënësve të mbajnë uniforma fetare në ambientet e shkollave fillore e të mesme. 
 
Vendi nuk është palë e Konventës Ndërkombëtare për të Drejtat Civile e Politike. 
 
Praktikat qeveritare 
 
Qeveria përsëri nuk i miratoi ndryshimet në Ligjin për lirinë fetare që do t’u 
lejonin grupeve fetare të fitonin status ligjor, të bënin biznes dhe të kishin prona 
të paluajtshme dhe personale në emër të tyre, të hapnin llogari bankare dhe të 
gëzonin përfitime nga taksat e importit. Kabineti i miratoi ndryshimet dhe i dërgoi 

në parlament në shtator 2020, por në shkurt, zgjedhjet e përgjithshme të 
jashtëzakonshme e kthyen procesin e ndryshimeve legjislative të Kosovës, duke 
i kthyer ndryshimet përsëri në qeverinë e sapozgjedhur, e cila nuk i kishte 
dorëzuar ato në parlament deri në fund të vitit. Në mungesë të miratimit të 
legjislacionit, të gjitha bashkësitë fetare thanë se vazhduan të operojnë me llogari 
bankare të regjistruara në emër të individëve në vend të komuniteteve. KPUK-u 
vazhdoi të deklaronte se kishat protestante tatoheshin si biznese fitimprurëse. 
 
BIK-u dhe disa media raportuan se policia e arrestoi autorin Gjin Morena, në 
gusht, pasi ai botoi një libër të titulluar “Bubullimë në shpirt”, i cili, sipas BIK-ut 
dhe raporteve të mediave, përmbante poezi që nxisin përçarje dhe intolerancë 
ndaj myslimanëve. Më 16 gusht, KPUK-u shkroi në Facebook se Morena është 
protestant dhe autoritetet nuk i kishin ndjekur procedurat e duhura ligjore kur e 
kishin marrë në paraburgim. Morena u shpall fajtor për gjuhën e urrejtjes në 
Gjykatën Themelore të Gjakovës dhe u gjobit me 1.640 euro (1.900 dollarë) në 
vend të gjashtë muajve burgim, pas zbritjes dhe llogaritjes së kohës së kaluar në 
paraburgim. 
 
Sipas BIK-ut, disa shkolla fillore ua mohuan qasjen nxënëseve myslimane që 
tentuan të shkonin në shkollë të veshura me hixhab për shkak të zbatimit të 
qarkores administrative të MASH-it që e ndalonte veshjen fetare në mjediset e 
shkollës. Imami Labinot Maliqi, drejtor i OJQ-së Qendra Kosovare për Paqe, ka 
raportuar raste të shumta në disa komuna në të cilat nxënëseve të shkollave fillore 
u ishte mohuar hyrja në shkollë për shkak të veshjes së hixhabit. Sipas Maliqit, 
disa zyrtarë të shkollës e prapësuan vendimin e tyre pasi Qendra Kosovare për 
Paqe e hetoi këtë situatë. Në shtator, Maliqi publikisht u bëri thirrje prindërve që 
t’i raportonin rastet në të cilat nxënëseve që mbanin veshje fetare u ishte mohuar 
qasja në shkollë. Në fund të vitit, ndalimi mbeti në fuqi. 
 
Përfaqësuesit e bashkësisë myslimane thanë se pati raste të diskriminimit ndaj 
grave myslimane që mbanin veshje fetare gjatë punës në institucione publike, 
përfshirë një incident në shtator të një drejtori të një shkolle publike që kërcënoi 
ta pushonte një mësimdhënëse nëse ajo mbante veshje fetare në punë. 
Mësimdhënësja kërkoi nga Qendra Kosovare për Paqe që të ndërmjetësonte, dhe 
drejtori i shkollës më pas e anuloi vendimin dhe e lejoi mësimdhënësen të mbante 
hixhab në punë. 
 
Në tetor, portali i lajmeve Balkan Insight raportoi se MASH-i dhe policia ishin 
duke e hetuar një OJQ globale humanitare të krishterë pasi komuna e Lipjanit e 
ndërpreu një marrëveshje të vitit 2018 me këtë OJQ në janar. Balkan Insight 
raportoi se prindërit ishin ankuar se organizata kishte publikuar fotografi të 
fëmijëve me përmbajtje fetare, pa lejen e prindërve, dhe se sponsorët 
ndërkombëtarë u dërgonin fëmijëve letra në Kosovë që përmbanin përmbajtje 

fetare. Balkan Insight raportoi se OJQ-ja mohoi çdo pretendim për sjellje të 
pahijshme dhe se po bashkëpunonte me autoritetet lokale. Zyrtarë të Ministrisë 
së Punëve të Brendshme, që është përgjegjëse për regjistrimin e OJQ-ve, thanë se 
ligji ia ndalonte çdo OJQ-je të kryente veprimtari fetare në vend. Zyrtarët thanë 
se punuan me OJQ-të për të siguruar pajtueshmëri, përfshirë kërkesën që OJQ-të 
t’i ndryshonin nenet e shoqatës dhe ta hiqnin përmbajtjen që tregon përkatësinë 
fetare të një organizate. 
 
KPUK-u përsëri theksoi se Zyra e Imigracionit në Kosovë vazhdon ta mohojë 
njohjen e misionarëve të huaj të angazhuar nga kishat anëtare të saj. KPUK-u tha 
se Shërbimi Doganor vazhdoi t’u kërkonte anëtarëve të saj t’i paguanin taksat për 
ndihmën humanitare që kishin marrë nga jashtë gjatë vitit, ndërsa i ka liruar disa 
bashkësi të tjera fetare, si BIK-un, nga tatimi. Gjithashtu, sipas KPUK-ut, disa 
biznese nuk e kanë respektuar përjashtimin nga tatimi mbi vlerën e shtuar për 
mallrat e blera nga kishat anëtare të saj për shkak të, siç thuhej, paragjykimeve 
fetare. 
 
Zyrtarë komunalë të Deçanit dhe qeveria qendrore vazhduan ta refuzojnë 
zbatimin e një vendimi të Gjykatës Kushtetuese të vitit 2016, i cili e mbështeti 
vendimin e Gjykatës Supreme të vitit 2012, i cili ia njihte Manastirit të Deçanit 
pronësinë për përafërsisht 24 hektarë tokë në afërsi të manastirit. Nuk pati 
përparim gjatë vitit, përkundër thirrjeve të përsëritura të KOS-it dhe të 
komunitetit ndërkombëtar drejtuar Agjencisë Kadastrale të Kosovës dhe, më 
gjerë, qeverisë, për ta regjistruar pronësinë e tokës së KOS-it. Në shtator, Gjykata 
Kushtetuese deklaroi se të gjitha institucionet qeveritare ishin të detyruara t’i 
zbatonin vendimet e saj dhe ia referoi çështjen prokurorit të shtetit. Në fund të 
vitit, prokurori nuk e kishte filluar procedimin penal kundër zyrtarëve përgjegjës 
që kishin refuzuar ta zbatonin vendimin. Në shtator, kryetari i komunës së 
Deçanit, Bashkim Ramosaj, ripohoi publikisht se nuk e kishte ndërmend ta 
zbatonte vendimin e Gjykatës. Trupat e NATO-s vazhduan të ofrojnë siguri në 
Manastirin e Deçanit. Në tetor, Viola von Cramon, raportuese e Parlamentit 
Evropian për Kosovën, postoi në Twitter, “Toleranca dhe respekti i ndërsjellë 
janë thelbi i një shoqërie shumetnike. Trashëgimia e Kishës Ortodokse Serbe në 
Kosovë duhet të mbrohet dhe të gëzojë të drejta të plota. Prandaj, i bëj thirrje 
Qeverisë së Kosovës që ta zbatojë vendimin e vonuar të Gj[ykatës] K[ushtetuese] 
pasi sundimi i ligjit nënkupton trajtim të barabartë të të gjithëve.” 
 
Në maj, KOS-i e ndërpreu komunikimin zyrtar me qeverinë, duke përmendur 
moszbatimin nga qeveria të vendimit të Gjykatës Kushtetuese për Manastirin e 
Deçanit dhe një marrëveshje të ndërmjetësuar nga Italia të nëntorit 2020 ndërmjet 
KZM-së dhe autoriteteve komunale të Deçanit për rrugët në ZVM-në e Deçanit. 
KOS-i lëshoi një deklaratë duke thënë se “po përballet me një pengim të 
qëllimshëm ligjor nga institucionet e Kosovës si në nivelin qendror, ashtu edhe 

në atë lokal, nën ndikimin e fortë të qendrave të pushtetit formal dhe joformal të 
shqiptarëve të Kosovës të cilat me sa duket mbeten të vendosura se vendimi i 
Gjykatës Kushtetuese nuk do të zbatohet kurrë. … institucionet janë fort në duart 
e atyre që e bëjnë drejtësinë vetë, pavarësisht nga vendimet e Gjykatës 
Kushtetuese dhe të Gjykatës Supreme, dhe ligjet.” Si rezultat i ndërprerjes së 
bisedimeve, KZM-ja nuk është takuar gjatë vitit. Marrëveshja përfshinte 
zhvillimin e një rruge anësore jashtë kufijve të ZVM-së, e cila do ta lidhte 
Deçanin me Malin e Zi, dhe një rrugë të veçantë lokale brenda ZVM-së. Liburn 
Aliu, Ministri i Mjedisit, Planifikimit Hapësinor dhe Infrastrukturës (dhe 
bashkëkryesues i KZM-së), publikisht e kundërshtoi marrëveshjen e dakorduar, 
duke thënë se ndërtimi i një rruge anësore ishte një “precedent i rrezikshëm”. 
Autoritetet lokale i vazhduan punimet shtesë për ndërtim të rrugëve jashtë ZVM-
së, që, KOS-i tha, ishte përpjekje për ta krijuar një situatë në të cilën autoritetet 
lokale mund ta forconin më pas arsyetimin e tyre për ndërtimin brenda ZVM-së. 
 
Ministria e Administrimit të Pushtetit Lokal (MAPL) raportoi se shumica e 
komunave i mbuluan shpenzimet e varrimit për të gjitha grupet fetare dhe ishin 
përgjegjëse për shpenzimet lidhur me administrimin e varrezave. Disa komuna, 
përfshirë Kllokotin, Gjilanin, Mitrovicën Veriore, Mamushën dhe Graçanicën, 
theksuan nevojën për t’i zgjeruar kapacitetet në varrezat ekzistuese. MAPL 
deklaroi se pandemia COVID-19 vazhdoi të ketë ndikim në ceremonitë e 
varrimit, pasi kufizimet shëndetësore të imponuara nga qeverisë e kufizuan 
pjesëmarrjen në varrime në tërë vendin. 
 
KPUK-u tha se mungesa e mbështetjes institucionale për vendet e dedikuara të 
varrimit i pengoi anëtarët në kryerjen e shërbimeve të varrimit në përputhje me 
besimet e tyre. KPUK-u tha se shumë komuna e kontraktuan BIK-un për 
mirëmbajtjen e varrezave dhe se BIK-u shpesh ua mohonte anëtarëve të KPUK-
ut mundësinë për t’i kryer shërbimet e varrimit, pasi BIK-u kërkonte rite të 
varrimit islam. KPUK-u tha se zyrtari për menaxhimin e varrezave në Prizren i 
tha pastorit vendas në mars se ai mund ta varroste babanë e tij të ndjerë në varreza 
vetëm nëse i ndjeri ishte mysliman ose katolik, por jo protestant. Në vitin 2020 
(viti më i fundit për të cilin ka ofruar të dhëna), MAPL-ja raportoi se 23 nga 38 
objektet e qeverisë komunale kishin kontrata shërbimi me BIK-un për të ofruar 
shërbime të rregullimit, mirëmbajtjes dhe të varrimit në varrezat publike. 
Komunitetet katolike, ortodokse dhe hebraike të Prishtinës vazhduan të përdorin 
varreza të veçanta publike që këto grupe i mbanin dhe operonin në mënyrë të 
pavarur. 
 
KOS-i dhe komuniteti serb i Kosovës vazhduan të deklaronin se në shumë 
komuna të Kosovës me shumicë shqiptare, qeveritë lokale nuk ofruan 
mirëmbajtje adekuate për varrezat e tyre dhe policia nuk ofroi siguri të 
mjaftueshme, duke lejuar veprime të rralla të vandalizmit. Sipas raporteve të 

mediave në gjuhën serbe dhe KOS-it, disa gurë varresh dhe kryqe në varrezat 
ortodokse në Rahovec ishin vandalizuar në qershor dhe tetor. Në korrik, mediat 
raportuan për mungesë të kujdesit, vandalizëm dhe përdhosje të disa kishave dhe 
varrezave të KOS-it. 
 
Në fund të vitit, grupet hebraike ende nuk kishin vendosur për një lokacion të 
përshtatshëm për një sinagogë për të cilën komuna e Prishtinës kishte lëshuar një 
leje ndërtimi që në vitin 2016. Komuna theksoi se ishte e gatshme të ndante tokë 
sapo të zgjidhej çështja. 
 
Komuniteti hebraik në Prizren tha se mori miratimin nga qeveria në gusht për ta 
filluar rinovimin e një ndërtese kushtuar Qendrës/Sinagogës Kulturore Hebraike 
në Prizren. Komuniteti hebraik tha se puna e rinovimit varej nga fondet që do të 
mblidheshin, duke shtuar se Ministria e Kulturës, Rinisë dhe Sportit i ndau 80.000 
euro (90.700 dollarë) gjatë vitit për këtë projekt. 
 
Në gusht, Gjykata Themelore e Prishtinës vendosi se komuna e Prishtinës nuk 
mund të jetë palë në padinë e vitit 2017 të ngritur nga Universiteti i Prishtinës 
kundër komunës dhe KOS-it. Padia kërkon anulimin e një donacioni të tokës të 
vitit 1991, në kampusin universitar, nga qeveria e ish-Jugosllavisë për KOS-in 
dhe rrënimin e kishës së Krishtit Shpëtimtar, të papërfunduar, por të shenjtëruar, 
të KOS-it, të ndërtuar në atë parcelë toke. Padia e universitetit kundër KOS-it 
mbeti nën shqyrtim në Gjykatën Themelore në fund të vitit. Edhe komuna e 
Prishtinës, edhe universiteti e kundërshtuan pronësinë e tokës së KOS-it. 
 
KPUK-u tha se komunat, që janë përgjegjëse për ndarjen e tokës për bashkësitë 
fetare, refuzuan të japin tokë për ndërtesat e kishave. KPUK-u tha se ka kërkuar 
tokë nga 38 komuna gjatë vitit, por ka marrë vetëm në dy komuna, Gjilan dhe 
Vushtrri. KPUK-u raportoi se nuk kishte marrë përgjigje nga komunat e tjera. 
 
KOS-i tha se më 19 qershor, policia e ndaloi një autobus me pelegrinë serbë dhe 
e ktheu grupin në Serbi pasi policia kufitare e kishte lejuar autobusin të hynte në 
vend. KOS-i tha se autoritetet i kishin urdhëruar pelegrinët, të cilët kishin 
planifikuar t’i vizitonin vendet e KOS-it dhe të merrnin pjesë në shërbesat fetare, 
të largoheshin pa ofruar ndonjë shpjegim të vlefshëm dhe se një veprim i tillë i 
shkeli të drejtat e pelegrinëve për lirinë e lëvizjes dhe të fesë. 
 
Sipas BIK-ut, qeveria qendrore vazhdoi të siguronte disa fonde për arsimin islam 
në medresenë e BIK-ut në Prishtinë dhe në degët e saj në Prizren e Gjilan. Disa 
anëtarë të Fakultetit Juridik të Universitetit të Prishtinës përsëri thanë se ky 
financim ishte diskriminues sepse qeveria nuk ofronte fonde për arsim fetar për 
ndonjë grup tjetër fetar. 

Shumica e serbëve etnikë dhe disa boshnjakë, goranë, kroatë dhe romë vazhduan 
ta vijonin mësimin në shkollat publike në gjuhën serbe, të drejtuara dhe të 
financuara nga strukturat paralele të qeverisë serbe. Shkollat ofronin mësime për 
ortodoksët e krishterë dhe qeveria serbe i pagoi mësimdhënësit, të cilët ishin 
anëtarë të KOS-it. Nxënësve u lejohej të zgjidhnin të mos shkonin në këto 
mësime. 
 
KPUK-u tha se njohja publike ose kremtimi i festave islame nga zyrtarët e 
qeverisë, si Kurban Bajrami, ishte diskriminuese ndaj pakicave fetare, sepse 
zyrtarët qeveritarë nuk bënin deklarata të ngjashme për t’i kremtuar festat 
joislame. KPUK-u gjithashtu tha se kalendari i festave zyrtare i Qeverisë u 
referohej festave “katolike” ose “ortodokse”, por jo edhe festave “të krishtera” 
ose “protestante”. KPUK-u theksoi se mungesa e avokimit të zëshëm nga qeveria 
për pakicat fetare i kontribuoi një klime të perceptuar të diskriminimit. KPUK-u 
gjithashtu tha se prania e imazheve islame në disa ndërtesa publike kontribuoi në 
një perceptim të ndikimit mysliman mbi institucionet qeveritare. 
 
Në nëntor, Associated Press raportoi se autoritetet shëndetësore qeveritare po 
punonin me komunitetin mysliman për t’i inkurajuar personat që t’i merrnin 
vaksinat kundër COVID-19. Sipas raportit, imamët i inkurajonin besimtarët në 
lutjet e së Premtes që të vaksinoheshin, ndërsa personeli mjekësor priste në 
oborret e xhamive, i gatshëm për t’i dhënë vaksinat. Ai e citoi imamin Burhan 
Hashani të Xhamisë Sulltan Mehmed 2 në Prishtinë të thoshte se porosia e tij për 
vaksinën u prit mirë. Një burrë që merrte pjesë në lutjet në xhami tha: “Është hera 
e parë që e dëgjoj imamin duke bërë thirrje për vaksinim. Të gjithë duhet të 
vaksinohen…” 
 
OSBE-ja vazhdoi ta monitorojë zbatimin e legjislacionit për mbrojtjen e ZVM-
ve përreth objekteve të trashëgimisë fetare e kulturore të KOS-it. Njësia e Policisë 
për Sigurinë e Ndërtesave të Trashëgimisë Fetare e Kulturore vazhdoi të ofronte 
siguri 24-orëshe për 24 ZVM-të në tërë vendin. 
 
Më 10 maj, KOS-i lëshoi një kumtesë për shtyp duke theksuar se shqetësohej për 
incidentet e vjedhjes dhe vandalizmit që synonin disa nga objektet e saj në tërë 
vendin, duke përmendur një incident të fundit në të cilin u hodhën gurë në kishën 
e Shën Petkës në Viti dhe shembuj të tjerë. KOS-i tha se shumica e incidenteve 
ishin me motive etnike dhe fetare dhe e kritikoi atë që e cilësoi si retorikë agresive 
kundër KOS-it që vinte nga disa udhëheqës të lartë institucionalë e politikë, 
shqiptarë të Kosovës, përfshirë Kryeministrin Albin Kurti dhe Ministrin e 
Mjedisit, Planifikimit Hapësinor dhe Infrastrukturës, Liburn Aliu, që mund të 
kenë kontribuar në këto incidente. Një përfaqësues i KOS-it tha për median 
Kossev: “Ankesat në institucionet e Kosovës janë të kota sepse kjo dhunë është 
produkt i retorikës agresive që vjen nga vetë majat e institucioneve të Kosovës, 

të cilat në vend që t’i zgjidhin problemet e popullsisë, ekonomisë dhe ballafaqimit 
me pandeminë e COVID-it, e sulmojnë Serbinë me fjalët më të ashpra dhe 
kolektivisht e akuzojnë popullin serb, e madje edhe kishën tonë.” Në përgjigje, 
zëdhënësi i Policisë së Kosovës në Gjilan i tha Kossev-it se në incidentin e Shën 
Petkës nuk është dëmtuar asgjë dhe se, edhe pse nuk ka asnjë rast penal, policia 
është duke e monitoruar situatën. KOS-i publikisht i ngriti edhe shqetësimet 
lidhur me grabitjet dhe vjedhjet në gjashtë objekte të KOS-it (kisha dhe ndërtesa 
ndihmëse) gjatë 10 ditëve në mars. Incidentet kanë ndodhur në komunën e 
Kllokotit, Parteshit, Graçanicës, Pejës dhe Shtërpcës. 
 
Në prill, federata joqeveritare pan-evropiane e organizatave të shoqërisë civile të 
trashëgimisë kulturore, Europa Nostra, e përfshiu Manastirin e Deçanit në listën 
e saj të shtatë vendeve më të rrezikuara të trashëgimisë në Evropë, duke 
përmendur rreziqet për manastirin nga përpjekjet për zhvillim lokal. Zyrtarë të 
lartë qeveritarë, përfshirë Presidenten Vjosa Osmani dhe Kryeministrin Kurti, i 
hodhën poshtë si “të njëanshme” dhe “të pasakta” deklaratat se manastiri ishte i 
rrezikuar, dhe i kërkuan organizatës që ta hiqte manastirin nga lista. Në një letër 
drejtuar Europa Nostra-s, Osmani dhe Kurti thanë: “Jemi plotësisht të përkushtuar 
për mbrojtjen e të gjitha monumenteve të vendit tonë, e në veçanti të kishave dhe 
manastireve ortodokse… Komuna e Deçanit, si pjesë e planit të saj [hapësinor 
dhe zhvillimor], është zotuar që zonën e veçantë të Manastirit të Deçanit ta trajtojë 
me prioritet të veçantë dhe seriozitet të lartë… Manastiri i Deçanit është në 
gjendje të mirë, gëzon garanci të plota kushtetuese dhe ligjore, dhe siguri të plotë, 
pa asnjë rrezik që e kanos atë.” Në qershor, Europa Nostra publikoi një përgjigje 
për “disa informacione të gabuara e të pasakta” të publikuara në mediat sociale 
dhe dha sqarime shtesë në lidhje me vendimin e saj për ta përfshirë Manastirin e 
Deçanit në listën e saj. Europa Nostra tha se manastiri ishte në listën e UNESCO-
s të Trashëgimisë Botërore në Rrezik që nga viti 2006 dhe se manastiri “ka një 
rëndësi të veçantë për identitetin dhe trashëgiminë kulturore e shpirtërore të 
popullit serb dhe gjithashtu është i rëndësishëm për të gjithë qytetarët në Kosovë, 
si një element i çmuar i trashëgimisë shumëkulturore dhe shumëfetare në 
Kosovë”. KOS-i publikisht shprehu mbështetje për vendimin e Europa Nostra-s 
dhe i hodhi poshtë deklaratat e zyrtarëve të Kosovës, duke thënë se manastiri ishte 
i vetmi objekt fetar nën mbrojtje ushtarake në vend. Në dhjetor, Europa Nostra e 
përjashtoi Manastirin e Deçanit nga një listë e ngushtë prej 12 vendeve të 
trashëgimisë evropiane nga e cila organizata planifikoi ta zgjidhte listën e vet për 
shtatë vendet më të rrezikuara të trashëgimisë në Evropë për vitin 2022. 
 
OSBE-ja raportoi se marrëdhëniet ndërmjet komuniteteve fetare dhe komunave 
u përmirësuan – duke përmendur mirëmbajtjen e përmirësuar të varrezave nga 
disa qeveri komunale – si rezultat i avokimit të OSBE-së, për shembull, në 
dialogun ndërfetar me institucionet qeveritare dhe lehtësimit të tij për komunikim 
të përbashkët nga qeveria dhe zyrtarët fetarë me komunitetet lokale. OSBE-ja tha 

se komuna e Prishtinës i hoqi grafitet nga varrezat hebraike dhe bashkësitë fetare 
bashkëpunuan me qeverinë lokale për t’i pastruar varrezat në Mitrovicën Veriore 
dhe Jugore. OSBE-ja vazhdoi ta avokonte përfshirjen e përfaqësuesve të të gjitha 
bashkësive kryesore fetare në këshillat komunale për siguri në bashkësi, të cilët 
takohen për t’i diskutuar çështjet e sigurisë. 
 
Autoriteti Rregullator për Shërbimet e Ujit ritheksoi se edhe këtë vit hoqi dorë 
nga pagesa e shërbimeve për ujë për objektet fetare që u takojnë të gjitha 
bashkësive fetare. 
 
Seksioni III. Statusi i respektit shoqëror për lirinë fetare 
 
Në korrik, Gjykata Themelore në Prishtinë e dënoi shtetasin malazez Risto 
Jovanoviq me gjashtë muaj burg për nxitje të intolerancës duke brohoritur slogane 
nacionaliste si “Vritni shqiptarët!”, gjatë kremtimit të Vidovdanit më 28 qershor, 
i cili përkujton Betejën e Kosovës të vitit 1389 ndërmjet serbëve dhe osmanëve 
në Gazimestan, Prishtinë. Gjykata e gjobiti Jovanoviqin me 6.700 euro (7.600 
dollarë) në vend të burgimit dhe ia ndaloi hyrjen në vend për pesë vjet. 
 
KOS-i përsëri deklaroi se raportimi i mediave i kontribuoi një klime të 
intolerancës ndëretnike dhe ndërfetare gjatë vitit. Për shembull, në qershor, 
zyrtarët e KOS-it u ankuan për reagimet negative të mediave pas liturgjisë së 
peshkopit të KOS-it, Teodosije Sibaliq, me rastin e Ngritjes së Krishtit në qiell 
në Kishën e kontestuar Krishti Shpëtimtar. Gjatë shërbesës, peshkopi Teodosije 
gjoja tha: “Duke kryer liturgjinë sot në këtë katedrale, ne dëshmojmë kush jemi, 
kush ishim dhe kush duhet të jemi në të ardhmen. Ne dëshmojmë se kurrë nuk do 
të heqim dorë nga vendet tona të shenjta, se ato na përkasin neve, ato përfaqësojnë 
një premtim të jetës sonë të përjetshme.” KOS-i tha se persona të panjohur kanë 
shkruar mbi dyert e kishës mbishkrime “Jezusi i urren serbët” pas përfundimit të 
liturgjisë. KOS-i tha se nuk e raportoi vandalizmin në polici sepse mediat 
raportuan gjerësisht për incidentin dhe policia ishte e pranishme në atë kohë. Një 
grup studentësh më pas organizuan një protestë para kishës, për të cilën thanë se 
ishte e lidhur me regjimin e Sllobodan Millosheviqit. Sipas mediave, disa 
politikanë dhe studentë të Kosovës e kritikuan liturgjinë e peshkopit, dhe OJQ-ja 
lokale Këshilli për Mbrojtjen e të Drejtave dhe Lirive të Njeriut e quajti atë 
“fyerje” dhe “provokim”. 
 
BIK-u përsëri deklaroi se kishte raportime mediatike dhe deklarata në mediat 
sociale që i portretizonin myslimanët negativisht, por nuk përmendnin shembuj. 
 
Policia kombëtare tha se mori raporte për 87 incidente që i synonin objektet fetare 
gjatë vitit, krahasuar me 57 incidente më 2020. Incidentet kishin në shënjestër 56 
prona të myslimanëve, 30 prona të KOS-it dhe një pronë katolike romake. Policia 

i klasifikoi dy raste si nxitje të përçarjes dhe intolerancës, por nuk dha hollësi. 
BIK-u tha se incidentet që i synonin xhamitë ishin të motivuara financiarisht, 
duke përmendur, për shembull, një kuti bamirësie me para në Xhaminë e 
Kaçanikut që ishte vjedhur disa herë gjatë vitit. Sipas BIK-ut, vjedhjet kanë 
ndikuar negativisht në aktivitetet e tyre humanitare. KOS-i deklaroi se disa nga 
incidentet që kishin të bënin me pronën e saj në vend ishin me motive fetare dhe 
etnike. Pasi feja dhe përkatësia etnike shpesh janë të lidhura ngushtë, nganjëherë 
ishte vështirë të kategorizoheshin incidentet si incidente të bazuara vetëm në 
identitetin fetar. 
 
Në mars, KOS-i tha se persona të panjohur hynë në famullinë e saj në ndërtim e 
sipër në Vitomiricë dhe vodhën materiale ndërtimore në vlerë 4.000 euro (4.500 
dollarë). Në maj, KOS-i tha se persona të panjohur e plaçkitën kishën Dyzet 
Dëshmorët e Sebaste dhe kishën e Shën Dimitrit në zonën e Shtërpcës. Mediat 
raportuan se më 28 qershor, persona të panjohur morën një flamur të KOS-it që 
valonte në hyrje të Manastirit të Graçanicës, dhe më pas postuan një imazh në 
rrjetet sociale të një personi të maskuar që mbante në dorë një flamur shqiptar dhe 
shkelte flamurin e vjedhur të KOS-it dhe e digjte atë. Mediat raportuan se në 
korrik persona të panjohur hynë në kishën e KOS-it Shën Pjetri dhe Pali në 
Shtërpcë dhe në mur shkruan “Ushtria Çlirimtare e Kosovës”. KOS-i tha se i 
raportoi këto incidente në polici, por ishte i shqetësuar për aftësinë ose vullnetin 
e autoriteteve për t’i mbrojtur objektet e Kishës Ortodokse Serbe. 
 
Në prill, organizatat lokale të shoqërisë civile të serbëve të Kosovës dhe 
përfaqësuesit politikë të serbëve të Kosovës e kritikuan Këshillin për Mbrojtjen e 
të Drejtave dhe Lirive të Njeriut (KMDLNJ), i cili kishte deklaruar se Manastiri 
i Deçanit ishte shndërruar në bazë ushtarake dhe se shqiptarët e Kosovës 
mbaheshin peng atje gjatë luftës së vitit 1999 dhe kërkoi një hetim për igumenin 
e manastirit, Atin Sava Janjiq, për “shkelje të mundshme të ligjit të luftës dhe të 
drejtës humanitare”. Në një deklaratë të përbashkët, 16 organizata të shoqërisë 
civile i dënuan ashpër pretendimet e KMDLNJ-së, të cilat, siç thanë ata, ishin “të 
pabaza” dhe i kërkuan qeverisë ta dënojë qëndrimin e KMDLNJ-së dhe të 
sigurojë mbrojtje të nevojshme për manastirin dhe Atin Janjiq. 
 
KPUK-u tha se mediat i mbuluan në mënyrë joproporcionale ndihmat humanitare 
nga burimet laike ose joprotestante, por rrallë raportonin për punën humanitare të 
KPUK-ut; përfaqësuesit thanë se mosraportimi i kontribuoi intolerancës 
shoqërore të protestantëve dhe feve të tjera të pakicave. 
 
Sipas një raporti të Institutit Republikan Ndërkombëtar (IRI), të titulluar Diskursi 
Antisemitik në Ballkanin Perëndimor, të publikuar gjatë vitit, deklaratat 
antisemitike në media ishin të rralla. Nga 1.548 artikuj të mediave në internet të 
studiuara ndërmjet janarit 2019 dhe 20 majit 2020, 70 (4,5 për qind) përmbanin 

atë që IRI-ja e përcaktoi se ishte përmbajtje antisemitike. Shumica e mediave u 
fokusuan në kujtimin e Holokaustit dhe në rolin që luajtën shqiptarët etnikë në 
shpëtimin e hebrenjve gjatë Luftës së Dytë Botërore. IRI-ja deklaroi se disa 
“komunitete myslimane më konservatore dhe më radikale e akuzojnë Izraelin se 
e kontrollon botën, sigurinë e tij, sektorët financiarë dhe bankarë, industrinë 
shëndetësore etj.” 
 
Sipas Imamit Maliqi, gratë myslimane hezitonin ta mbanin hixhabin, nga frika e 
punësimit të mundshëm dhe diskriminimi shoqëror. 
 
KPEUK-u tha se shumica e njerëzve në vend i respektonin të krishterët, përfshirë 
protestantët, por një përqindje e vogël e myslimanëve “radikalë” nuk i 
respektonin. Përveç kësaj, ajo tha se anëtarët e saj në zonat rurale, shumë prej të 
cilëve u konvertuan në krishterim nga islami, hezitonin ta ushtronin fenë e tyre 
hapur për shkak të frikës nga diskriminimi. 
 
Pas vonesave për shkak të pandemisë COVID-19 dhe kontesteve për 
shpronësimet e tokës në pronësi private, Xhamia e Madhe, e financuar nga 
qeveria turke, vazhdoi të ndërtohej në Prishtinë. Disa qytetarë vazhduan ta 
kundërshtojnë ndërtimin e xhamisë, duke thënë se dizajni i saj bazohej në stilin 
arkaik osman, e jo në arkitekturën tradicionale të xhamive kosovare. Disa imamë 
vendas vazhduan të deklaronin se xhamitë ekzistuese në qendër të qytetit i 
plotësonin nevojat e zonës së tyre elektorale dhe se nuk kishte kërkesë për një 
xhami kaq të madhe në zonë. 
 
Udhëheqësit e grupeve fetare i vazhduan diskutimet ndërfetare për të drejtat 
pronësore, prioritetet legjislative dhe çështjet e bashkësive lokale. Më 30 dhjetor, 
OSBE-ja e dënoi vandalizmin në varrezat e KOS-it në komunën e Graçanicës, ku 
persona të panjohur i dëmtuan shtatë gurë të varreve. Policia e ka nisur një hetim. 
 
Seksioni IV. Politika dhe angazhimi i Qeverisë Amerikane 
 
Ambasadori dhe zyrtarë të tjerë të Ambasadës diskutuan dhe biseduan me zyrtarë 
qeveritarë, përfshirë Presidenten, Kryeministrin dhe Zëvendëskryeministrin, 
Kryetarin e Kuvendit dhe udhëheqës të partive politike, për miratimin e 
ndryshimeve në Ligjin për lirinë fetare që do t’u lejonin grupeve fetare ta fitonin 
statusin ligjor. Ata gjithashtu i nxitën zyrtarët e qeverisë që ta respektojnë lirinë 
fetare dhe pluralizmin, dhe ta rrisin komunikimin e tyre me grupet fetare. 
Ambasadori dhe zyrtarë të tjerë të Ambasadës u kërkuan zyrtarëve të qeverisë 
qendrore dhe lokale, përfshirë Kryeministrin, që ta respektojnë ligjin për ZVM-
të, veçanërisht në rastin e rrugës pranë Manastirit të Deçanit. Zyrtarët e 
Ambasadës biseduan me të gjitha nivelet e qeverisë për zbatimin e vendimit të 
Gjykatës Kushtetuese të vitit 2016 që urdhëronte regjistrimin e pronësisë së tokës 

në emër të Manastirit të Deçanit, duke i nxitur qeverinë dhe gjyqësorin që t’i 
mbanin përgjegjës zyrtarët lokalë. 
 
Ambasadori dhe zyrtarë të tjerë të Ambasadës kërkuan rritjen e dialogut ndërmjet 
anëtarëve shqiptarë etnikë të qeverisë dhe anëtarëve të KOS-it. Ata e përcollën 
këtë mesazh edhe në takimet private, edhe në deklaratat publike, duke bërë thirrje 
për bashkëpunim ndërmjet qeverive lokale dhe KOS-it për çështje si pronësia e 
pronës, të drejtat e njeriut, liria fetare dhe siguria e përgjithshme. Në maj dhe 
nëntor, Ambasadori dhe i Ngarkuari me Punë iu bashkuan shefave të misioneve 
diplomatike të Francës, Gjermanisë, Italisë dhe Mbretërisë së Bashkuar në 
deklaratat që e mbështesin zbatimin e vendimit të Gjykatës Kushtetuese për 
kontestin e tokës në Deçan. Në shtator, Ambasada iu bashkua shefave të 
misioneve të Francës, Gjermanisë, Italisë dhe Mbretërisë së Bashkuar në një 
deklaratë me të cilën e mirëpritnin referimin e Gjykatës Kushtetuese për 
moszbatimin e të njëjtit vendim nga qeveria te prokurori i shtetit. 
 
Zyrtarët e Ambasadës u takuan me të gjitha bashkësitë kryesore fetare dhe i 
diskutuan ndryshimet në Ligjin për lirinë fetare, çështjet sociale me interes të 
përbashkët, çështjet e lirisë fetare dhe marrëdhëniet e qeverisë me bashkësitë 
fetare. Në maj, Ambasadori organizoi një diskutim ndërfetar me udhëheqësit 
fetarë mbi pluralizmin fetar dhe pajtimin ndëretnik. Në qershor, Ambasada priti 
kapelanët e Gardës Kombëtare të Ajovës, përfaqësuesit e Forcës së Sigurisë së 
Kosovës dhe disa udhëheqës të lartë fetarë për t’i diskutuar planet për një trupë 
kapelane të Forcës së Sigurisë së Kosovës 
 
Ambasada shpesh publikonte mesazhe në mediat e shkruara dhe në mediat sociale 
në mbështetje të lirisë fetare. Për shembull, Ambasadori shkroi një artikull në 
janar, që u publikua në mediat në gjuhën shqipe dhe serbe, të titulluar 
“Respektimi i vendimeve të Gjykatës është jetik për ardhmërinë demokratike të 
Kosovës”, duke thënë se rasti i Manastirit të Deçanit “nuk ka të bëjë me 
përkatësinë etnike, politikën apo fenë; ka të bëjë me të drejtat pronësore dhe 
respektin për ligjin”. Ambasada gjithashtu e postoi artikullin në faqen e saj të 
internetit. 


